კანადის პოზიცია ტაივანისთვის WHO-ში დამკვირვებლის სტატუსის მინიჭების შესახებ
[bookmark: _GoBack]დღეს, 12 მაისს, კანადის საგარეო საქმეთა მინისტრმა ფრანსუა-ფილიპ შამპანმა კანადის საინფორმაციო სააგენტოსთვის ელექტრონული ფოსტით გაგზავნილ განცხადებაში დაადასტურა, რომ კანადა მხარს უჭერს COVID-19-თან ბრძოლის საქმეში მიღწეული წარმატების გამო, ტაივანისთვის ჯანდაცვის მსოფლიო ორგანიზაციაში დამკვირვებლის სტატუსის მინიჭებას.  
მინისტრი აღნიშნავს, რომ კანადა მხარს უჭერს  ტაივანის მონაწილეობას იმ საერთაშორისო მრავალმხრივ ფორუმებში, სადაც მისი ჩართულობა საზოგადოებისთვის სიკეთის მომტანია. „გვჯერა, რომ ჯანდაცვის მსოფლიო ორგანიზაციის ასამბლეაში ტაივანის, როგორც არასახელმწიფო დამკვირვებლის, მონაწილეობა შედის საერთაშორისო სამედიცინო საზოგადოების ინტერესში და მნიშვნელოვანია COVID-19-ის პანდემიასთან გლობალური ბრძოლის დროს“ - ნათქვამია განცხადებაში.  ჯანდაცვის მსოფლიო ორგანიზაციის ასამბლეა 18 მაისს ჟენევაში გაიმართება.
კანადა მოუწოდებს ჯანდაცვის მსოფლიო ორგანიზაციას ითანამშრომლოს ტაივანელ ექსპერტებთან და მხარი დაუჭიროს ტაივანის ჩართვას ჯანდაცვის საკითხებზე გლობალურ დისკუსიაში.  
კანადის გარდა, ტაივანისთვის დამკვირვებლის სტატუსის მინიჭებას ოფიციალურად დაუჭირეს მხარი  ჟენევაში აშშ-ის, ავსტრალიის, ახალი ზელანდიის, ბრიტანეთის, იაპონიისა და საფრანგეთის მისიებმა.  
ჯანდაცვის მსოფლიო ორგანიზაციაში ტაივანის დამკვირვებლად მიღების მხარდაჭერა კანადისთვის პოლიტიკურად მგრძნობიარე საკითხია. 
კანადასა და ჩინეთს შორს ურთიერთობები ყველაზე დაბალ ნიშნულზეა, რისი მიზეზიც კანადის მიერ ჩინური სატელეკომუნიკაციო კომპანიის „Huawei“ გენერალური დირექტორის დაკავება და საპასუხოდ, ჩინეთის მიერ კანადის ორი მოქალაქის დაპატიმრება გახდა. ამასთან ერთად, ჩინეთმა აკრძალა კანადური სასოფლო-სამეურნეო პროდუქციის იმპორტი.
ამავე დროს, კანადა მხარს უჭერს „ერთი ჩინეთის“ პოლიტიკას და ტაივანს დამოუკიდებელ სახელმწიფოდ არ ცნობს. ისიც გასათვალისწინებელია, რომ კანადის  მოსახლეობის 5% ეთნიკური ჩინელია. 
ახლახანს, ტაივანმა 500 000 სამედიცინო ნიღაბი აჩუქა კანადას, რისთვისაც პრემიერ-მინისტრმა ტრუდომ მას საჯაროდ გადაუხადა მადლობა და ხაზი გაუსვა ურთიერთდახმარების მნიშვნელობას პანდემიასთან ბრძოლაში.   
